
Efni: Umsögn Félags fasteignasala um frumvarp um breytingar á lögum 
um stimpilgjald

Með erindi dags. 10. október s.l. var Félagi Fasteignasala sent til umsagnar frumvarp til 
nýrra heildarlaga um stimpilgjald.

Félag fasteignasala þakkar fyrir að fá tækifæri að koma á framfæri athugasemdum og 
telur margt til mikilla bóta í frumvarpinu.

Almennt:
Með breytingum á lögum um stimpilgjöld á árinu 2008 var 1,5 % stimpilgjald af 
skuldabréfum vegna fasteignakaupa fellt niður hjá fyrstu kaupendum. Þetta var hugsað 
sem bráðabirgðaákvæði sem að síðar yrði almennt enda sérstaklega mælt fyrir í 
stefnuyfirlýsingu ríkisstjórnar Sjálfstæðisflokks og Framsóknarflokks frá árinu 2006 að 
fella ætti niður stimpilgjöld vegna húsnæðiskaupa. Með þessu var fyrsta skrefið stigið í 
þá átt enda skv. yfirlýsingu ríkisstjórnarinnar mælt fyrir um að auðvelda ætti 
einstaklingum fyrstu kaup á eigin íbúð. Í frumvarpinu er á hinn bóginn horfið frá þessu 
markmiði að auðvelda fyrstu kaupendum sérstaklega.

Reynsla þess að fella stimpilgjöld niður vegna fyrstu kaupa hefur reynst einkar vel enda 
um hóp að ræða sem hefur átt og mun augljóslega eiga mjög erfitt með kaup á fyrstu eign 
á næstu árum, slík ívilnun hefur skipt miklu máli.

Ungt fólk hefur lítið komið inn á fasteignamarkaðinn frá hruni og heilu árgangarnir í raun 
staðið utan markaðarins. Um er að ræða hóp sem að almennt er illa settur og á oft mjög 
erfitt með fyrstu útborgun. En frekar hefur verið sneitt að þessum hópi með nýrri 
reglugerð innanríkisráðuneytisins um greiðslumöt en sú reglugerð mun reynast þessum 
hópi erfið. Félag fasteiganasala telur stuðning við fyrstu kaupendur skipta miklu en að 
álögur á þann hóp sem síst skyldi verði ekki hækkaðar frá því sem nú er.

Í tilgangsákvæði 1. gr. laga um húsnæðismál nr. 44/1998 kemur fram að skipa eigi 
málum þannig varðandi skipulag húsnæðismála að auka möguleika fólks að eignast 
húsnæði á viðráðanlegum kjörum. Eins og fyrr segir mun staða fyrstu kaupenda verða 
verri gangi frumvarpið fram en skv. gildandi lögum um stimpilgjöld, bæði mun 
gjaldskyldan hækka um 0,4% á þennan hóp og auk þess verður gjaldið reiknað af hærri 
fjárhæð en nú er enda söluverð eigna almennt nokkuð hærra en fasteignamat.



Félag fasteignasala telur brýnt að horft verði sérstaklega til fyrstu kaupenda með ákvæði 
um niðurfellingu eða a.m.k. lækkun stimpilgjalda sem augljóslega mun skipta þennan hóp 
mjög miklu. Hægt væri t.d. að hafa aldursákvæði í þessu sambandi og horfa til hópsins 
18 -  30 ára.

4. gr. frumvarpsins

1. mgr. 4. gr.
Í frumvarpinu er gert ráð fyrir að gjaldstofn stimpilgjalds sé verð viðkomandi eignar eins 
og það er tilgreint í gjaldskyldu skjali. Af og til kemur sú staða upp að ekki er vilji aðila 
að greina frá kaupverði eignar á skjölum og óskað trúnaðar um söluverð.
FF telur að við þær aðstæður ætti að koma inn ákvæði um að stimpilgjald verði þó aldrei 
reiknað af lægri fjárhæð en fasteignamati. Með því er varnað að aðilar kunni að semja um 
lægra verð en eðlilegt er á gjaldskyldu skjali sem og vandamálum í kjölfar þess að 
ákvarða gjaldstofn.

2. mgr. 4. gr.
Óljóst er hver þýðing þessa ákvæðis er og hvaða tímamörk séu að baki þessu.

10. mgr. 4. gr.
Sé efi að fjárhæð sem tilgreind er á skjali beri ekki með sér réttan gjaldstofn eða annarra 
skýringa sé þörf er gert ráð fyrir skv. frumvarpinu að að sýslumaður geti krafið gjaldanda 
um nauðsynlegar skýringar.
Ekki er í neinu vikið að því að sýslumaður geti leitað skýringa þess löggilta fasteignasala 
sem ábyrgð ber á milligöngunni og skjalagerðinni skv. lögum. Rík ábyrgð hvílir á 
fasteignasala sem opinber sýslunarmaður á hinu gjaldskylda skjali jafnt skaðabótaábyrgð 
sem og refsiábyrgð á gerningnum. Það er því eðlilegt að sýslumaður snúi sér til hins 
löggilta fasteignasala varðandi upplýsingar sem óskað er um gerninginn.

